
«ՀՅՈՒՍԻՍ-ՀԱՐԱՎ ՃԱՆԱՊԱՐՀԱՅԻՆ ՄԻՋԱՆՑՔԻ ՆԵՐԴՐՈՒՄԱՅԻՆ ԾՐԱԳԻՐ-ԾՐԱԳԻՐ 4-Ի ՇՐՋԱՆԱԿՆԵՐՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՍՅՈՒՆԻՔԻ ՄԱՐԶԻ ՎԱՐՉԱԿԱՆ ՍԱՀՄԱՆՆԵՐՈՒՄ ԳՏՆՎՈՂ ՈՐՈՇ ՏԱՐԱԾՔՆԵՐԻ ՆԿԱՏՄԱՄԲ ՀԱՆՐՈՒԹՅԱՆ ԳԵՐԱԿԱ ՇԱՀ ՃԱՆԱՉԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒՆԻՍԻ 30-Ի N 981-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Իրավական ակտի ընդունման անհրաժեշտությունը.
Նախագծի նպատակն է Հյուսիս-հարավ ճանապարհային միջանցքի ներդրումային ծրագիր- Ծրագիր 4-ի (այսուհետ՝ Ծրագիր) շրջանակներում Սիսիան-Քաջարան մոտ 60 կմ նոր ճանապարհահատվածի կառուցումն ապահովելու համար մի շարք ազդակիր տարածքներ հանրության գերակա շահ ճանաչելը։ 

	Կարգավորման հարաբերությունների ներկա վիճակը և առկա խնդիրները․
«Հանրության գերակա շահերի ապահովման նպատակով սեփականության օտարման մասին» օրենքի  4-րդ հոդվածի 2-րդ մասի «զ» պարբերության համաձայն՝ գերակա հանրային շահը կարող է հետապնդել հետևյալ նպատակները՝ (․․․) տրանսպորտի, հաղորդակցության ուղիների զարգացման բնագավառում կարևոր նշանակություն ունեցող ծրագրերի իրականացման ապահովումը։ 
Նշված իրավակարգավորման համատեքստում նշենք, որ ՀՀ-ի համար առաջնահերթություն է հանդիսանում Հյուսիս-հարավ ճանապարհային միջանցքի ներդրումային ծրագրի- Ծրագիր 4-ի շրջանակներում Սիսիան-Քաջարան նոր ճանապարհահատվածի կառուցման ծրագիրը։
Մասնավորապես դեպի ծով ուղիղ ելքի բացակայության պայմաններում՝ տրանսպորտային կապերի բարելավումը և տրանսպորտային ծախսերի նվազեցումը ՀՀ կառավարության ռազմավարական խնդիրներից մեկն է։ Երկրի ներսում տարածքների միջև տրանսպորտային կապը մեծացնելու, հարաբերական տրանսպորտային մեկուսացումից դուրս գալու և երկրի տարանցիկ ներուժն իրացնելու նպատակով ՀՀ կառավարությունը նախաձեռնել է Հյուսիս-հարավ ճանապարհային միջանցքի, այդ թվում Սիսիան-Քաջարան նոր ճանապարհահատվածի կառուցման (այսուհետ՝ Ծրագրի) ազգային լայնածավալ ծրագիրը։ 
Ծրագրով նախատեսվում է կառուցել 2-րդ տեխնիկական կարգի մոտ 60 կմ ընդհանուր երկարությամբ նոր` ասֆալտբետոնե պատվածքով 11.1մ լայնությամբ (այդ թվում նաև ամրացված կողնակներ),  3 երթևեկելի գոտիներով (3,30 մ) ճանապարհի կառուցում, ներառյալ 4.7կմ ընդհանուր երկարությամբ 27 կամուրջներ և 12.5կմ ընդհանուր երկարությամբ 9 թունելներ (ամենաերկարը Բարգուշատի թունելն է՝ մոտ 8,65կմ երկարությամբ), անվտանգ  երթևեկությունն ապահովող այլ աշխատանքների իրականացում:  
Սիսիան-Քաջարան ասֆալտբետոնե պատվածքով նոր ճանապարհի կառուցման արդյունքում կկրճատվի Սիսիան-Քաջարան ճանապարհային հատվածի երկարությունը,  ինչի արդյունքում կնվազի երթևեկության տևողությունը, կավելանա տրանսպորտային միջոցների առկա 50 կմ/ժ միջին արագությունը մինչև 100 կմ/ժ, կբարձրացվեն երթևեկության հարմարավետությունն ու անվտանգությունը։ Ճանապարհահատվածի կառուցումը կնպաստի նաև ապրանքաշրջանառության մեծացմանը, տրանսպորտային ծախսերի կրճատմանը, տարանցիկ տրանսպորտի ներգրավմանը և տուրիզմի զարգացմանը: Ռազմավարական կարևոր նշանակություն ունեցող այս ճանապարհի կառուցումը կապահովի Հայաստանի հարավային սահմանից դյուրին երթևեկը մինչև Վրաստանի սահման, ապա նաև՝ դեպի Սևծովյան նավահանգիստներ, թույլ կտա իրականացնել եվրոպական չափանիշներին համապատասխանող բեռնափոխադրումներ և ուղևորափոխադրումներ, զարգացման լուրջ հնարավորություններ կընձեռի Հայաստանի հարավից հյուսիս ընկած բոլոր բնակավայրերին:
 Սիսիան-Քաջարան նոր ճանապարհի օտարման գոտու սահմաններում ներառված են այլ անձանց սեփականությունը հանդիսացող մի շարք տարածքներ, առանց որոնք օտաման հնարավոր չէ ապահովել Ծրագրի արդյունավետ իրագործումը։ 
	Հիմք ընդունելով վերոգրյալը՝ ՀՀ կառավարության 2022 թվականի հունիսի 30-ի թիվ 981-Ն որոշմամբ (այսուհետ՝ Որոշում) Սիսիան-Քաջարան ճանապարհահատվածի կառուցման նպատակը համարվել է գերակա և  ՀՀ Սյունիքի մարզի տարածքում գտնվող 570 միավոր հողամասերի ազդակիր հատվածները ճանաչվել են հանրության գերակա շահ (1 միավոր հողամասի մասով հետագայումն Որոշումն ուժը կորցրած է ճանաչվել)։
    Որոշման կատարման ընթացքում ազդակիր համայնքների կադաստրային քարտեզներում տեղի են ունեցել փոփոխություններ (ուղղումներ), որի արդյունքում՝
1. 166 հողատարածքների օտարման ենթակա մակերեսները փոփոխվել են (մեծացել կամ փոքրացել են), ինչի արդյունքում անհրաժեշտություն է առաջացել նշված հողամասերի մասով Որոշումն ուժը կորցրած ճանաչել և նույն հողամասերը՝ փոփոխված ազդակիր (օտարման ենթակա) մակերեսներով կրկին հանրության գերակա շահ ճանաչել՝ վերջիններիս նկատմամբ սկսելով նոր օտարման գործընթաց, ինչը թույլ կտա ապահովել հողերի սեփականատերերի օրենքով սահմանված իրավունքների իրականացումը։ Նշենք, որ նշված 166 հողամասերից 25 հողամասից առանձնացնացվել են Ծրագրի ազադակիր հատվածները, որոնք ստացել են պետական գրանցում։ Նշվածի արդյունքում առաջացել են 36 նոր կադաստրային ծածկագրերով հողամասեր, որոնք ամբողջությամբ ընդգրկված են օտարման գոտու սահմաններում (մանրամասն ներկայացված է Կադաստրի կողմիտեի կողմից ներկայացված տեղեկանքում)։ Արդյունքում՝ 177 (166-25+36) միավոր հողամասերի մասով անհրաժեշտ է սկսել նոր օտարման գործընթաց։ 
1. 28 միավոր հողամասերի ազդակիր հատվածները ընդգրկվել են Ծրագրի շրջանակներում կառուցվող ճանապարհահատվածների օտարման գոտու սահմաններում, ուստի անհրաժեշտություն է առաջացել վերջիններիս հանրության գերակա շահ ճանաչել և օտարել, քանի որ առանց տվյալ տարածքների հնարավոր չէ Ծրագրի իրագործումը: 
1. 22 միավոր հողամասերի ազդակիր հատվածները դուրս են եկել օտարման գոտու սահմաններից, ուստի Որոշումն անհրաժեշտ է նշված տարածքների մասով ուժը կորցրած ճանաչել։
1․ Վերը շարադրված հանգամանքներով պայմանավորված՝ Նախագծով առաջարկվում է ՀՀ Սյունիքի մարզի Սիսիան համայնքի Սիսիան, Աղիտու, Դարբաս, Լոր, Իշխանասար, Նորավան, Շենաթաղ, Որոտնավան, Սիսիանի, Վաղատին բնակավայրերի, Քաջարան համայնքի Լեռնաձոր, Գեղի Նոր Աստղաբերդ բնակավայրերում գտնվող ընդհանուր 205 հողամասերի (177 փոփոխված ազդակիր մակերեսով և 28 նոր տարածքներ) ազդակիր հատվածներ ճանաչել հանրության գերակա շահ։ 
Օտարվող սեփականությունը ձեռք բերողը Հայաստանի Հանրապետությունն է, որի անունից հանդես է գալիս «Ճանապարհային դեպարտամենտ» հիմնադրամը։
Օտարվող սեփականության օտարման գործընթացն սկսելու վերջնաժամկետը 2025 թվականի դեկտեմբերի 1-ն է։
2․ Վերը նշված հանգամանքներով պայմանավորված՝  նախագծով առաջարկվում է նաև փոփոխություններ կատարել Որոշման մեջ՝ մասնավորապես․
1) Որոշմամբ հանրության գերակա շահ ճանաչված հողամասերի օտարման գործընթացը սկսելու վերջնաժանկետ սահմանել  2025 թվականի դեկտեմբերի 1-ը հաշվի առնելով հետևյալը․
Որոշմամբ հանրության գերակա շահ ճանաչված հողամասերի նկարագրության արձանագրությունների կազմման, այդ թվում հողամասերի չափագրված, բարելավումների գույքագրման, օտարվող սեփականություններին առնչվող փաստաթղթերի հավաքագրման, օտարվող սեփականության գնահատման աշխատանքներն իրականացրել է ՎԶԵԲ-ի կողմից վարձած խորհրդատուն՝ յուրաքանչյուր հողամասի մասով կազմելով փոխհատուցման փաթեթ։ Խորհրդատուն հողամասերի փոխահուցման փաթեթները ներկայացրել է փուլ առ փուլ։
Որոշմամբ հանրության գերակա շահ ճանաչված՝ 142 միավոր հողամասերի մասով փոխհատուցման փաթեթները ներկայացվել են 2024 թվականի ապրիլ ամսվա վերջին։ Նշված հողամասերի մասով սկսվել է օտարման գործընթաց (օտարման պայմանագրերի նախագծերն ուղարկվել են հողամասերի սեփականատերերին, գույքային իրավուննքներ ունեցող անձանց, փատացի օգտագործներին, որոնց հետ ներկայում տարվում են բանակցություններ)։ 197 հողամասերի փոխհատուցման փաթեթները ներկայացվել են 2024 թվականի հոկտեմբեր ամսվա վերջին։ Ներկայում անհրաժեշտ է ապահովել օտարման պայմանագրերի նախագծերի պատրաստման գործընթացը, որի համար անհրաժեշտ է ամբողջականացնել, թարմացնել պայմանագրերի կնքման համար անհրաժեշտ փաստաթղթերը, այդ թվում աջակցել հողամասերի սեփականատերին գրանցելու օտարման ենթակա գույքի նկատմամբ ժառանգության իրավունքը, հողամասերի նկատմամբ սեփականության իրավունքի առաջին պետական գրանցում կատարել, անհրաժեշտության դեպքում ստանալ լիազորագրեր (այդ թվում արտերկրներից), փաստաթղթում առկա վրիպակների, սխալների ուղղում կատարել, ինչպես նաև իրականացնել անհրաժեշտ այլ աշխատանք օտարման պայմանագրերի կնքման գործընթացն ապահովելու համար։ Ընդ որում՝ անհրաժեշտ է  նշել, որ արդեն իսկ 80 հողամասերի մասով Կադաստրի կոմիտե ներկայացվել են դիմումներ՝ առաջին պետական գրանցման իրանացման համար, սակայն դիմումները կասեցվել են տարբեր պատճառներով, մասնավորապես՝ մուտքագրված չափագրման հատակագծերում առկա են սխալներ, ուստի անհրաժեշտություն է առաջացել որպեսզի Խորհրդատուն վերանայի ներկայացված չափագրման հատակագծերը և տրամադրի վերանայված հատակագծերը։ 
Թվարկված խնդիրների կարգավորումը պահանջում է լրացուցիչ ժամանակ, ուստի նախագծով առաջարկվում է Որոշմամբ հանրության գերակա շահ ճանաչված հողամասերի օտարման գործընթացը սկսելու վերջնաժանկետ սահմանել 2025 թվականի դեկտեմբերի 1-ը։ 
2) Որոշմամբ հանրության գերակա շահ ճանաչված 230 միավոր հողամասերի մասով Որոշումն առաջարկվում է ուժը կորցրած ճանաչել, որից՝
1. 166 միավոր հողամասերի օտարման ենթակա մակերեսները փոփոխվել են (մեծացել կամ փոքրացել են), ինչի արդյունքում անհրաժեշտություն է առաջացել նշված հողամասերի մասով Որոշումն ուժը կորցրած ճանաչել (սույն նախագծով  առաջարկվում է նույն հողամասերը՝ փոփոխված ազդակիր հատվածներով հանրության գերակա շահ ճանաչել)․  
1. 34 միավոր ազդակիր հողամաս հանդիսանում է պետական սեփականություն։ Հաշվի առնելով, որ Ծրագրի կարիքների համար օտարման ենթակա հողամասերի ձեռքբերող հանդիսանում է Հայաստանի Հանրապետությունը և, հետևաբար պետական սեփականություն հանդիսացող հողամասերի օտարման անհրաժեշտություն չկա, ինչպես նաև նկատի ունենալով, որ նշված հողամասերը ծանրաբեռնված չեն երրորդ անձանց իրավունքներով և հողամասերի վրա առկա չէ որևէ անձի կողմից փաստացի օգտագործվող հատուցման ենթակա բարելավում, ուստի նշված կադաստրային ծածկագիրը Որոշման թիվ 1 հավելվածից հանվել են։ 
1. 22 միավոր հողամասերի ազդակիր հատվածները դուրս են եկել օտարման գոտու սահմաններից, ուստի առաջարկվում է Որոշումը նշված հողամասերի մասով ուժը կորցրած ճանաչել․
1. 8 կադաստրային ծածկագիր տեխնիկական վրիպակի արդյունքում Որոշման թիվ 1 հավելվածում կրկնվող ծածկագրեր են, ուստի առաջարկվում է նշված կադաստրային ծածկագրերը Որոշման թիվ 1 հավելվածից հանել։  
3) Նախագծով առաջարկվում է նաև նոր խմբագրությամբ շարադրել Որոշման 2-րդ հավելվածը։ Մասնավորապես նոր խմբագրությամբ շարադրել օտարման գոտին (որտեղ ներառված են տվյալ Որոշման թիվ 1 հավելվածում ընդգրկված հողամասերի օտարման ենթակա հատվածները) և նույն հավելվածից հանել ճանապարհի կոորդինատները, քանի որ օտարման գոտու յուրաքանչյուր փոփոխության դեպքում (յուրաքանչյուր ազդակիր հողի մասով) պետք է համապատասխանաբար փոփոխվեն նաև նույն հավելվածում ներառված  կոորդինատները, ինչը պահանջում է լրացուցիչ աշխատանք և ժամանակ, ուստի Որոշման փոփոխությունների գործընթացը դյուրինացնելու նպատակով  նախագծով առաջարկվում է Որոշման 2-րդ հավելվածից օտարման գոտու կոորդինատները հանել։   

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագիծը ՀՀ 2024 թվականների պետական բյուջեի եկամուտներում և ծախսերում փոփոխություններ չի առաջացնում: Տեղեկացնում ենք, որ 2024թ. տարեկան պլանը նախատեսված էր 1,512,500.0 հազ դրամ: Հաշվի առնելով վերոնշյալ խնդիրների առկայությունը կանխատեսվող բյուջեի չծախսված մասը վերադարձվել է ՀՀ պետական բյուջե: Արդյունքում, 2024թ. տարեկան ճշտված բյուջեն կազմում է  4657 «Այլ կապիտալ դրամաշնորհներ» հոդվածով 628,947.9 հազ դրամ:
2025-2027թթ. միջնաժամկետ ծախսային ծրագրի 2025 թ. հայտով հաստատվել է 767,665.0 հազ․ դրամի չափով գումար։ 
2025 թվականի պետական բյուջեի վրա լրացուցիչ ծախսերի չափը հնարավոր կլինի հստակ նշել նախագծի ընդունումից և հանրության գերակա շահ ճանաչված օտարվող սեփականությունների գնահատումից հետո։

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
ՀՀ կառավարության 2021-2026թթ. ծրագրի 3-րդ բաժնի 3․2 կետի համաձայն՝ ճանապարհաշինության զարգացման ոլորտում իրականացվում են հետևյալ բարեփոխումները՝  Սիսիան-Քաջարան 60 կմ երկարությամբ նոր ճանապարհահատվածի կառուցման աշխատանքները։ 

Նախագծի ընդունման ակնկալվող արդյունքը
Որոշման ընդունման արդյունքում Ծրագրի կարիքների համար անհրաժեշտ հողամասերը կճանաչվեն հանրության գերակա շահ, ինչը հնարավորություն կտա օրենքով սահմանված կարգով իրականացնել տվյալ հողամասերի օտարման գործընթացը՝ ապահովելով Ծրագրի բնականոն ընթացքը:  

